
A Estratexia de Turismo de Galicia 2030 ten 
como misión impulsar un turismo auténtico 
e sostible.

Reforzar a percepción da poboación galega sobre 
o turismo como un factor de crecemento da 
economía, capaz de impactar positivamente 
na comunidade local.

Os residentes sentiranse aínda máis parte 
integral do turismo a través dun enfoque que 
lle outorgue maior importancia á identidade 
local e que fomente unha relación positiva e 
de colaboración entre residentes e turistas.

Como? A través do compromiso por preservar 
e realzar a riqueza cultural, natural e social de 
Galicia. 

01.DESAFÍO

02.VISIÓN •	É un destino auténtico, que mantén a súa 
identidade propia e singular.

•	Reforza os seus parámetros de sostibilidade 
social, económica e ambiental.

•	Está máis internacionalizada, sen prexuízo da 
súa posición no turismo nacional e interno.

•	Incrementa a rendibilidade empresarial a 
través dunha proposta que aumenta o valor 
dos servizos turísticos.

•	Ten un turismo menos estacional, ao lograr 
que a demanda turística creza paulatinamente 
fóra dos meses de xullo e agosto.

•	Mellora a súa mobilidade interna cunha 
perspectiva turística, grazas ao investimento 
en infraestruturas e servizos eficientes e 
sostibles.

•	Aposta polo turismo como factor de 
reequilibrio territorial e de loita contra 
o despoboamento ao converterse nunha 
ferramenta para revitalizar áreas rurais e xerar 
oportunidades económicas.



03. MISIÓNS E
PLAN DE ACCIÓN

A estratexia definida articúlase a través de MISIÓNS, 
como xeito de enfocala en esforzos e medidas concretas, 
que guían as actuacións propostas cara a un obxectivo 
específico, cun orzamento realista e coherente e cun 

marco de gobernanza pública e privada específico. Así, 

facilítanse os mecanismos de seguimento e control, así 

como os procesos de innovación na súa execución, nun 

horizonte que mira cara ao ano 2030.

Con base no extenso proceso de diagnóstico realizado, 

formúlanse 8 misións que o sector turístico galego deberá 

de abordar: 

MISIÓN 1. Galicia, destino 
auténtico e diferencial

MISIÓN 2. Sostibilidade integral

MISIÓN 3. Promoción, comercialización, 
desestacionalización e 
internacionalización do destino

MISIÓN 4. Rendibilidade 
empresarial e competitividade

MISIÓN 5. Mobilidade, conectividade 
turística e reequilibrio territorial

MISIÓN 6. Gobernanza do destino

MISIÓN 7. Intelixencia turística 
e transformación dixital

MISIÓN 8. Capital humano 
e retención do talento

8 MISIÓNS
64 MEDIDAS
MÁIS DE 1.000M€

Esta primeira misión ten como obxectivo afondar na 

transformación de Galicia coma un destino único e 

auténtico, que permita a súa diferenciación a nivel nacional 

e internacional. O patrimonio natural e cultural, tanxible e 

intanxible, de Galicia será o elemento central desta misión.

Xéranse experiencias sostibles, inmersivas, únicas e 
singulares, que combinen o extraordinario patrimonio coa 

gastronomía propia da nosa terra e a hospitalidade de galegos 

e galegas, e propoñer tamén novos produtos innovadores 

que permitan atraer turistas de alto valor engadido. O noso 

obxectivo é que cada visitante non só descubra Galicia, 

senón que a sinta e a viva, de maneira que se xeren conexións 

profundas e memorables que os inspiren a compartir a súa 

experiencia e fidelicen turistas a longo prazo.

O Camiño de Santiago convértese por dereito propio 

no elemento destacado desta misión, ao conxugar a súa 

proxección nacional e internacional coa vertebración territorial 

de Galicia ao longo das aldeas e cidades. A sostibilidade 

integral do propio Camiño e a celebración do Xacobeo 2027 

durante o marco temporal da estratexia marcan tamén o 

desenvolvemento da misión.  

Desenvólvense en conxunto 10 medidas que articulan esta 

primeira misión, que contan cunha dotación económica global 

de 291.328.000 euros.

MISIÓN 1. GALICIA, DESTINO 
AUTÉNTICO E DIFERENCIAL

MEDIDA 1.1. O CAMIÑO DE SANTIAGO

O Camiño de Santiago é un dos recursos máis singulares 

e diferenciais do turismo galego e que segue a acadar 

datos de crecemento. Durante a execución da estratexia 

desenvolverase o Plan director do Camiño 2022-27, 

con máis dun centenar de medidas centradas en sete 

retos específicos. A sostibilidade integral do Camiño 

é o elemento nuclear desta medida, procurando a 

desestacionalización e diversificación das rutas.

Orzamento total: 144.190.000 €

MEDIDA 1.2. XACOBEO 2027

O Ano Santo é un feito de gran relevancia non só para 

o turismo galego, senón para todo o territorio. O 

Xacobeo 2027 debe ser unha celebración que achegue 

a experiencia e a riqueza do Camiño á poboación 

residente e que logre fomentar o sentimento de orgullo 

e pertenza entre esta. Garantir a accesibilidade e a 

seguridade no Camiño forma parte das prioridades para 

este ano santo. Tamén reforzar a acollida como un dos 

principais valores do Xacobeo, revitalizar os atributos 

máis auténticos da peregrinación e afondar no diálogo 

con todos os actores que interveñen no fenómeno das 

peregrinacións.

Orzamento total: 73.117.000 €

MEDIDA 1.3. GASTRONOMÍA COMO 
RECURSO ESTRATÉXICO

A gastronomía galega sitúase como un dos principais 

atractivos e factores diferenciais do noso destino, e 

para iso desenvolveranse novas infraestruturas de 

apoio para a innovación e a formación, como o Hub 

Gastronómico. Apoiarase economicamente a xeración 

de proxectos tractores; estimularase a ligazón cos 

produtores locais, coa posta en valor da cociña 

atlántica; e fomentarse que a gastronomía estea 

explícita en todos os produtos turísticos de Galicia.

Orzamento total: 11.903.000 €

MEDIDA 1.4. ENOTURISMO, O VIÑO 
COMO FACTOR DIFERENCIAL

Búscase a colaboración e a acción coordinada das 

cinco rutas do viño de Galicia, para reforzar a xeración 

de experiencias turísticas nas adegas galegas. 

Desenvolveranse programas de formación específicos 

e investimentos estratéxicos que permitan mellorar a 

sostibilidade, a promoción e os proxectos singulares 

arredor da cultura do viño.

Orzamento total: 6.984.000 €

MEDIDA 1.5. LITORAL: PATRIMONIO, 
CULTURA E TURISMO NÁUTICO

O obxectivo é consolidar Galicia como un referente 
internacional en turismo costeiro e náutico, 
revalorizando o litoral non só como un atractivo 
turístico, senón como un espazo vivo onde coexisten 
as comunidades locais, a súa identidade cultural, 
as actividades tradicionais e a innovación turística. 
Cómpre mobilizar e poñer en valor os recursos e 
as infraestruturas  existentes no litoral ao abeiro 
do establecido na nova Lei de ordenación e xestión 
integrada do litoral de Galicia, para garantir o 
aproveitamento sostible dos seus recursos e a 

conservación dos ecosistemas costeiros.

Orzamento total: 22.875.000 €

MEDIDA 1.6. TURISMO TERMAL

Con máis de 300 mananciais e numerosas iniciativas 

empresariais vencelladas, Galicia sitúase como un 

territorio referente en España no que gozar do turismo 

termal e de saúde. A estratexia busca captar e ampliar 

o público obxectivo do turismo termal cunha nova 

folla de ruta; facilitar o acceso da poboación, xerando 

novas demandas; innovar na oferta termal; e destacar 

como un referente no turismo de saúde e benestar. 

Tamén se apostará por modernizar as infraestruturas 

termais.

Orzamento total: 10.011.000 €

MEDIDA 1.7. PATRIMONIO SINGULAR

Ademais dos barrios históricos de vilas e cidades nos 

que xa se está a traballar, impulsarase a recuperación 

dos elementos do patrimonio e os procesos de 

voluntariado vencellados coa utilización destes 

recursos. Así mesmo, incorpórase o patrimonio 

inmaterial na creación do relato turístico e na 

xeración de experiencias e produtos turísticos máis 

ricos e complexos, e a utilización deste patrimonio na 

vertebración de rutas singulares.

Orzamento total: 7.450.000 €

MEDIDA 1.8. GALICIA É FESTA

A través dun conxunto de actuacións concretas, 

as festas populares e as nosas tradicións están 

chamadas a converterse nun reclamo turístico 

único, a través da implicación da poboación local na 

planificación e a xestión dos eventos. Destacaranse 

as festas de interese turístico; as vinculadas co 

ecosistema gastronómico; as grandes citas culturais; 

as singulares de Galicia; e, con carácter xeral, festas 

tradicionais innovadoras, sostibles e inclusivas.

Orzamento total: 13.034.000 €

MEDIDA 1.9. TURISMO DE ALTO 
VALOR ENGADIDO

Abrangue actuacións concretas para a xeración e a 

promoción de produtos e experiencias de alto valor 

engadido, que atraian a novos perfís turísticos que 

posibiliten a mellora da rendibilidade económica 

media, mediante a creación de experiencias máis 

personalizadas e diferenciais.

Orzamento total: 756.000 €

MEDIDA 1.10. PRODUTOS 
TURÍSTICOS INNOVADORES

A estratexia formulada estimula os procesos de 

innovación turística, a través da innovación aberta, 

colaborativa e intersectorial, con datos abertos que 

faciliten o seguimento e o control. Impulsarase o 

desenvolvemento do emprendemento turístico e 

facilitarase, en xeral, os procesos de incorporación de 

tecnoloxía na construción de experiencias turísticas 

inmersivas, ricas e complexas. 

Orzamento total: 1.008.000 €

Se ben é certo que a sostibilidade é a verba vertebradora 

e o fío condutor da estratexia, e de que existen numerosas 

medidas e actuacións ao longo das oito misións, a segunda 

destas céntrase especificamente no reforzo de Galicia 

como destino turístico sostible, entendido como un 

compromiso integral co equilibrio entre crecemento 

económico e a atracción de turistas,  a preservación do 

espazo natural e a redución da pegada do turismo sobre o 

medio, e o necesario benestar social da poboación local, 
de xeito que esta perciba claramente os efectos positivos 

da actividade turística.

A xestión e o seguimento dos fluxos turísticos e os controis 

de capacidade de carga de lugares e recursos especialmente 

sensibles nalgún momento serán ferramentas primordiais 

para unha xestión máis eficiente e sostible. A sensibilización, 

a formación e a colaboración do sector empresarial, e 

tamén de quen nos visita, aparece destacada no conxunto 

de actividades proposto.

A mobilidade sostible, a transformación enerxética, 

a accesibilidade universal e as políticas de impulso á 

economía circular forman parte tamén da estratexia. Pero 

tamén debemos preservar a nosa paisaxe como sinal de 
identidade e diferenciación do destino, a través de medidas 

concretas para a adaptación aos retos do cambio climático 

e a conservación dos recursos naturais máis salientables, 

especialmente os espazos naturais protexidos.

O obxectivo último é que Galicia sexa recoñecida 

internacionalmente como un exemplo de turismo 
responsable, onde a sostibilidade non sexa só unha 

práctica, senón unha filosofía que impregne cada aspecto 

da experiencia de cada visitante.

Inclúense 10 medidas cun investimento total de 

190.980.000 euros.

MISIÓN 2. SOSTIBILIDADE 
INTEGRAL

MEDIDA 2.1. DESENVOLVEMENTO 
TURÍSTICO RESPONSABLE

A poboación local desempeña un papel esencial no 

desenvolvemento turístico, dado que o seu grao de 

aceptación ou rexeitamento afectará á percepción 

de quen nos visita do territorio. Así, para construír 

un destino verdadeiramente sostible, é preciso 

dotar a estratexia dunha visión global que integre a 

poboación local, na que se destaque o papel xerador 

de emprego e a riqueza da actividade turística, para 

que esta se conciencie da necesidade de mellorar a 

relación coas persoas que nos visitan, e tamén que 

estas se sensibilicen no respecto e o coidado do noso 

patrimonio e cultura.

Orzamento total: 4.961.000 €

MEDIDA 2.2. XESTIÓN DOS FLUXOS 
TURÍSTICOS E REDISTRIBUCIÓN 
DE VIAXEIRAS/OS

Cómpre seguir xestionando a capacidade de carga dos 

recursos e espazos turísticos, de forma que a chegada 

de visitantes non afecte negativamente ao medio, á 

calidade de vida dos galegos e galegas e á experiencia 

de quen nos visita. Estableceranse novas medidas 

experimentais para a xestión dos fluxos turísticos en 

momentos puntuais de maior concentración, para 

evitar situacións de saturación e impulsar a visita a 

lugares con menor concentración de persoas.

Orzamento total: 756.000 €

MEDIDA 2.3. ADAPTACIÓN AO 
CAMBIO CLIMÁTICO E XESTIÓN 
EFICIENTE DOS RECURSOS

Ante a presión sobre as condicións ambientais e 

naturais que provoca o cambio climático, o sector 

turístico debe adoptar medidas que minimicen a súa 

pegada no medio e que melloren a resiliencia do 

destino ante os impactos deste fenómeno. Inclúense 

nesta medida as accións de transformación enerxética 

do sector, tamén a través de liñas de axuda específicas, 

a mellora da mobilidade sostible e o uso do vehículo 

eléctrico no sector turístico. 

Orzamento total: 127.317.000 €

MEDIDA 2.4. VALORIZACIÓN DE ACTIVIDADES 
TURÍSTICAS EN CONTORNAS NATURAIS

A riqueza natural de Galicia favorece a creación 

de experiencias de turismo activo, deportivo ou 

ecoturismo, un modo de viaxar que adoita transcorrer 

en espazos naturais e en estreito contacto coa 

natureza. Galicia é percibida como un territorio 

verde, ideal para gozar de actividades de turismo 

activo ou de experiencias vencelladas á natureza. O 

impulso ao ecoturismo, a promoción do cicloturismo 

e actividades BTT, as experiencias de turismo activo e 

o aproveitamento das infraestruturas vencelladas son 

exemplos de actuacións que se desenvolverán.

Orzamento total: 11.547.000 €

MEDIDA 2.5. CONSERVACIÓN E IMPULSO 
DOS ESPAZOS NATURAIS PROTEXIDOS

Debido á súa relevancia, os valores naturais destes 

espazos merecen especial atención: ademais 

de traballar para que a actividade turística non 

deteriore estes lugares, é importante establecer 

actuacións para a súa recuperación, conservación 

e embelecemento. Ademais, debe favorecerse a 

divulgación e a interpretación dos valores inherentes 

aos espazos protexidos de Galicia.

Orzamento total: 10.090.000 €

MEDIDA 2.6. CONSERVACIÓN DO 
PATRIMONIO NATURAL E DA PAISAXE

A vinculación da oferta turística cos recursos 

paisaxísticos e naturais de Galicia facilitará a 

conformación dun destino auténtico e diferenciado, 

onde se pode gozar de experiencias que responden á 

identidade propia do destino. Ademais, favorecerase 

a imaxe de Galicia como un lugar comprometido coa 

conservación do medio e da biodiversidade.

Orzamento total: 15.020.000 €

MEDIDA 2.7 ACCESIBILIDADE UNIVERSAL

A construción dun destino turístico sostible implica 

garantir a accesibilidade universal (física, cognitiva 

e sensorial) de todas a persoas.  Neste sentido, 

mellorarase o grao de adaptación da oferta turística 

para posicionarse como un destino accesible e 

inclusivo, tanto no eido das infraestruturas e o acceso 

aos recursos como na accesibilidade aos recursos 

tecnolóxicos. Ademais de incrementar a sensibilización 

e a capacitación do sector.

Orzamento total: 4.682.000 €

MEDIDA 2.8. TURISMO SOCIAL

Para impulsar o turismo social en Galicia, 

implementarase unha serie de programas inclusivos 

destinados a familias e persoas maiores, para xerar 

experiencias e recursos segmentadas e adaptadas 

a estes colectivos. Estes programas terán especial 

incidencia en temporadas media e baixa, co que se 

favorecerá a desestacionalización do destino.

Orzamento total: 12.600.000 €

MEDIDA 2.9. IMPULSO DA 
ECONOMÍA CIRCULAR

A economía circular no sector turístico galego busca 

transformar o modelo de consumo lineal nun sistema 

sostible e rexenerativo. Promoverase a adopción 

de prácticas circulares en toda a cadea de valor 

turística, desde os aloxamentos ata a restauración 

e as actividades de lecer. Incentivarase aos 

establecementos para que implementen sistemas de 

reciclaxe, reduzan o desperdicio alimentario e utilicen 

produtos locais e de tempada. O obxectivo non é só 

reducir, senón tamén xerar empregos e actividade 

turística vinculada á transformación verde do turismo.

Orzamento total: 1.052.000 €

MEDIDA 2.10. CLUBS DE PRODUTO 
PARA A SOSTIBILIDADE

A metodoloxía dos clubs de produto facilita o 

desenvolvemento de estratexias e liñas de traballo 

concretas, a gobernanza turística e a comercialización 

do destino. Neste sentido, darase continuidade ao club 

de produto Galicia Destino Sostible para consolidar o 

compromiso da cadea de valor empresarial e, ademais, 

será preciso integrar novos axentes da cadea de valor 

como poden ser os destinos ou, máis especificamente, 

eventos concretos. 

Orzamento total: 2.955.000 €

Ao longo desta misión abordarase a creación dunha 

nova estratexia de comunicación do destino Galicia, 

destacando os valores e os atributos propios da nosa 

comunidade, e traballando a excelencia na promoción 

turística. Tamén se tratarán a segmentación de produtos 

ou a necesidade de impulsar sistemas de comercialización 

adecuados, que favorezan a redución da estacionalidade 

no destino.

Externamente reforzarase o concepto de Galicia como un 

territorio para vivir, traballar e investir, con capacidade de 

acollida e coa hospitalidade como sinal de identidade. 
Implicarase ao propio sector turístico como imaxe das 

estratexias de comunicación, de xeito que, localmente, 

tamén se perciban as bondades e retornos que xera o 

turismo. 

No relativo á promoción turística, reforzaranse as 

estratexias de internacionalización e de feiras, e a 

promoción exterior a través de Galicia Calidade, así 

como o fortalecemento dos axentes de receptivo galegos. 

A estratexia nos mercados exteriores deberá incrementar 

o peso do turismo internacional. Galicia Calidade estará 

máis integrada e aliñada na estratexia turística, xa 

que é una marca de gran valor e recoñecida nacional e 

internacionalmente, que se axusta perfectamente aos 

valores identitarios do destino.

A estratexia aposta especialmente pola 

desestacionalización con énfase nos recursos e eventos 

que contribúen a este fin, tamén no sector MICE, no que 

as cidades e o turismo urbano desempeñarán un papel 

relevante.

Desenvólvense en conxunto 9 medidas nesta misión, que 

contan cunha dotación económica global de 242.329.000 
euros.

MISIÓN 3. PROMOCIÓN, 
COMERCIALIZACIÓN, 
DESESTACIONALIZACIÓN E 
INTERNACIONALIZACIÓN

MEDIDA 3.1. PROXECTA GALICIA

Esta medida refírese á simbiose entre o atractivo de 

Galicia como lugar para vivir e como destino turístico, 

dúas facetas que se potenciarán. Deseñarase unha 

estratexia integral que mostre Galicia non só como 

un lugar perfecto para visitar, senón tamén como un 

espazo ideal para establecerse, traballar e investir. 

O elemento nuclear será amosarlles a calidade de 

vida, a riqueza natural e cultural, e as oportunidades 

de desenvolvemento profesional que ofrece a nosa 

terra tanto a turistas como a potenciais residentes e 

investidores. Crearanse programas e experiencias que 

lle permitan a quen nos visita experimentar de primeira 

man o estilo de vida de Galicia e contarase co importante 

papel de prescritor que desempeña o sector audiovisual.

Orzamento total: 3.250.000 €

MEDIDA 3.2 EXCELENCIA NA 
PROMOCIÓN TURÍSTICA

Traballarase na construción dun relato que facilite 

a fidelización co destino a longo prazo e incida na 

demandada desestacionalización, para prolongar a 

estadía e promover a repetición da visita. As accións de 

promoción de eventos e recursos fóra de temporada 

alta, como o Entroido ou o Nadal, apoiarán a estratexia 

proposta. Buscarase a  implicación de embaixadores/as e 

prescritores/as do destino e da marca Galicia. Esta medida 

conta co apoio e os recursos doutros departamentos do 

Goberno galego, como o Igape ou Cultura.

Orzamento total: 139.612.000 €

MEDIDA 3.3. EVENTOS E ESTRATEXIAS 
DESESTACIONALIZADORAS

As accións de promoción de eventos e recursos fóra 

de temporada alta, como o Entroido ou o Nadal, ou 

o patrocinio e a comunicación de eventos culturais 

e deportivos, apoiarán esta desestacionalización do 

destino. Inclúense as accións de presenza en feiras 

internacionais e especializadas, a colaboración con 

outros axentes turísticos locais e os sistemas de 

incentivos a través de bonos e descontos fóra de 

temporada alta.

Orzamento total: 50.593.000 €

MEDIDA 3.4. ESTRATEXIA EN 
MERCADOS EXTERIORES

Unha estratexia que incremente o peso do turismo 

estranxeiro permite unha diversificación sobre o 

mercado nacional e interior, actualmente maioritario, 

e, polo tanto, unha redución do risco derivado do peso 

deste último. Será necesario pensar en estratexias 

diferenciadas para actuar nos diversos mercados 

e accións coherentes co nivel de madurez destes. 

Esta medida conta co apoio e os recursos doutros 

departamentos do Goberno galego, como o Igape ou 

Cultura. 

Orzamento total: 26.582.000 €

MEDIDA 3.5. TURISMO URBANO

As cidades galegas conforman os destinos dinámicos 

e completos, pois integran recursos específicos, 

como turismo de compras e comercial, e os 

grandes equipamentos culturais, ou concentran a 

oferta de ocio nocturno. Tamén radican aquí os 

recursos de alta mobilidade como os aeroportos, 

as estacións intermodais ou os portos que reciben 

o turismo de cruceiros. Apostar polo turismo 

urbano e desestacionalizador favorece a proxección 

internacional de Galicia.

Orzamento total: 12.142.000 €

MEDIDA 3.6. TURISMO MICE

Polo seu crecemento nos últimos anos e para xerar 

eventos e recursos fóra de temporada merece 

especial atención o segmento MICE, que se desenvolve 

maioritariamente tamén nas cidades. Atraer novos 

eventos, estimular a presenza en feiras temáticas e as 

viaxes de familiarización para axentes especializados, 

e introducir plenamente a dimensión de eventos 

sostibles, son algunhas das actuacións propostas.

Orzamento total: 4.631.000 €

MEDIDA 3.7. GALICIA CALIDADE

Aproveitando a adscrición de Galicia Calidade a Turismo 

de Galicia, preténdese reforzar a comunicación dun 

destino presidido pola calidade na prestación dos 

servizos, e plenamente identificado por quen nos visita 

cos valores e atributos do destino. Este organismo pode 

servir de ponte e nexo con outros sectores vinculados 

especialmente á actividade turística, e impulsar os 

sistemas de certificación vencellados aos procesos de 

certificación, en especial S e Q. 

Orzamento total: 4.367.000 €

MEDIDA 3.8: RECEPTIVO E 
OFERTA COMPLEMENTARIA

Cómpre fortalecer a capacidade e efectividade 

dos axentes de receptivo en Galicia e mellorar a 

súa vinculación coa oferta complementaria e de 

experiencias para ofrecerlle a cada visitante un servizo 

integral, de alta calidade e que favoreza o crecemento 

e a internacionalización do noso sector.

Orzamento total: 504.000 €

MEDIDA 3.9. NOVA ESTRATEXIA DE 
COMUNICACIÓN DESTINO GALICIA

Desenvolverase unha nova estratexia de comunicación 

que preste especial atención aos profesionais do 

sector turístico e á poboación local como vehículos de 

transmisión dos valores do destino e da importancia do 

sector na economía. A nova estratexia dixital apostará 

por unha comunicación máis segmentada e maior 

capacidade de control e analítica, e cun claro enfoque 

na sostibilidade.

Orzamento total: 378.000 €

A actividade turística que se desenvolve desde a iniciativa 

privada, debe de incidir nos modelos que xeran un maior 

valor engadido e, polo tanto, unha maior rendibilidade 

empresarial. 

Nesta misión prestarase una especial atención á 

desburocratización dos trámites e permisos que require 

o sector, no que, polo seu carácter transversal e de servizo 

ás persoas, conta cun elevado número de procesos e 

supervisións legais. A implantación dun portelo único 

turístico é un obxectivo clave a medio prazo.

Pero tamén deben facilitarse os mecanismos de 

financiamento que permitan impulsar os procesos de 

transformación e modernización e a creación de novas 
empresas, con especial atención aos proxectos tractores 

de carácter estratéxico, e, por suposto, os que melloren a 

transformación dixital e ambiental do tecido empresarial.

O apoio á renovación da oferta de establecementos 

e a proxectos turísticos singulares; o apoio económico 

aos procesos de mellora continua e á internacionalización 

empresarial; os programas de asesoramento empresarial 

de alto valor engadido; os procesos que estimulen a 

innovación; e, por último, o apoio á creación de novas 

empresas turísticas, completan as medidas propostas 

nesta misión.

Desenvólvense en conxunto 8 medidas que articulan esta 

misión, que contan cunha dotación económica global de 
66.630.000 euros.

MISIÓN 4. RENDIBILIDADE 
EMPRESARIAL E COMPETITIVIDADE

MEDIDA 4.1. PORTELO ÚNICO 
PARA O TURISMO

Facilitará a tramitación de posibles investimentos 

turísticos coa xestión de todos os procesos que 

habitualmente deben realizarse, así como a 

tramitación de permisos. Implementar o portelo único 

é unha ferramenta eficaz para atraer investimentos, 

simplificar procesos e fomentar o desenvolvemento 

sostible e competitivo do sector turístico.

Orzamento total: 630.000 €

MEDIDA 4.2 FINANCIAMENTO E GARANTÍAS 
PARA PROXECTOS SINGULARES

A solidez e a solvencia financeira permiten mellorar 

a resiliencia empresarial, afrontar períodos de caída 

na demanda, acometer proxectos de innovación 

e dixitalización empresarial, así como aumentar 

a capacidade para acceder a novas fórmulas de 

investimento. Ao facilitar o acceso a recursos 

financeiros e ofrecer garantías, incentívase a 

emprendedores e empresas a investir en proxectos que 

realcen a singularidade e a autenticidade do destino, 

promovendo así un turismo sostible e de calidade.

Orzamento total: 25.000.000 €

MEDIDA 4.3 RENOVACIÓN DA 
OFERTA DE ALOXAMENTO 

A calidade do aloxamento determina a percepción dun 

destino e, polo tanto, afecta á súa competitividade. 

Unha oferta renovada, con propostas singulares, 

sostibles e diferenciadas, axudará ao posicionamento de 

Galicia como un destino de excelencia, con capacidade 

para ofrecer experiencias turísticas únicas. Prestarase 

especial atención ao desenvolvemento de proxectos 

tractores, de alto nivel de investimento e que actúen 

en recursos patrimoniais e singulares.

Orzamento total: 18.900.000 €

MEDIDA 4.4 MELLORA CONTINUA 
DO SECTOR TURÍSTICO

Impulsarase a excelencia e a sostibilidade no sector 

turístico de Galicia mediante o apoio aos procesos de 

mellora continua a través de certificacións de calidade e 

sostibilidade, que favorezan, ademais, o recoñecemento 

da singularidade da oferta de establecementos e 

servizos turísticos. Estas axudas complementarase con 

procesos de información, formación e asesoramento 

nesta materia.

Orzamento total: 4.734.000 €

MEDIDA 4.5. REDE DE APOIO 
ACTIVA NO EXTERIOR

Nos últimos anos, agás durante a pandemia, o peso 

do turismo internacional foi gañando importancia. É 

necesario seguir afondando na vertebración dunha 

rede de apoio no exterior que permita a expansión 

internacional do noso mercado e un mellor acceso 

das empresas turísticas galegas a estes, a través 

dos seus proxectos de internacionalización.

Desenvolveranse accións específicas de incentivos e 

workshops no exterior, así como apoio nos procesos 

de formación nesta materia.

Orzamento total: 7.500.000 €

MEDIDA 4.6 PROGRAMAS DE 
ASESORAMENTO EMPRESARIAL

Esta medida busca ofrecer un servizo integral de 

asesoramento e consultoría, altamente personalizado 

para cada empresa e necesidade, para fortalecer a 

competitividade e a sostibilidade do sector turístico 

en Galicia, para aumentar a rendibilidade e o valor 

das empresas. Para isto é necesario prestar especial 

atención á formación directiva e de cadros medios, 

para o que se contará co papel do Centro Superior de 

Hostelería de Galicia.

Orzamento total: 1.968.000 €

MEDIDA 4.7. EMPRENDEMENTO TURÍSTICO

A natural demografía empresarial obriga a prestar 

especial atención aos procesos que apoien o 

crecemento de novas empresas e actividades 

turísticas a través da creación de novas oportunidades 

de negocio e emprego en Galicia. Tamén se 

establecerán procesos de aceleración de proxectos 

viables a través de titorías e formación especializada, 

así como o necesario apoio económico a través de 

axudas e subvencións. Por último, potenciarase o 

capital relacional dos emprendedores turísticos e a 

necesaria sucesión empresarial, especialmente en 

territorios de alta necesidade polo reto demográfico.

Orzamento total: 3.320.000 €

MEDIDA 4.8 INNOVACIÓN 
ABERTA NO TURISMO

Fomentarase a colaboración e a cocreación de 

solucións innovadoras no sector turístico de Galicia 

mediante un enfoque de innovación aberta, que 

involucre diversos actores, incluíndo empresas, 

startups, universidades e sistema científico, e 

comunidade local.

Orzamento total: 4.578.000 €

Durante a fase de diagnose, un dos elementos máis 

importantes na xestión do destino e na propia experiencia 

turística de cada visitante é a mobilidade, onde Galicia, 

está condicionada pola súa dispersión demográfica e 
posición xeográfica. A primeira liña de traballo incide na 

necesaria combinación dos diferentes medios de transporte 

para facilitar os desprazamentos turísticos, mellorar a 

percepción do destino e garantir e facilitar información 

sobre este. Pero Galicia ten que seguir apostando pola 

mobilidade e a conectividade internacional, que faciliten 

a chegada do turismo estranxeiro.

Xa en clave da mellora da sostibilidade do destino, a 

estratexia aposta por fomentar o uso de medios de 
transporte brandos (bicicletas, itinerarios peonís) e tamén 

pola mobilidade eléctrica, que conecte os grandes nodos 

de transporte intermodais cos recursos turísticos de curta 

e media distancia, así como o uso do transporte publico.

En segundo lugar, o turismo é a grande actividade 

económica capaz de redistribuír riqueza e facilitar emprego 

en áreas especialmente vulnerables e que afrontan o reto 
demográfico. A estratexia busca apuntalar o turismo rural 

cara ao ano 2030, mellorando a súa planificación, facilitando 

investimentos e xerando novas experiencias, máis atractivas 

e innovadoras, pero, sobre todo, que reforcen a cultura e a 

identidade local.

A posta en valor das actividades que se desenvolven no 

medio rural e no litoral e  a rehabilitación dos barrios 

históricos e da arquitectura tradicional completan esta 

medida.

O orzamento previsto nesta misión e distribuído en 6 
medidas é de 75.219.000 euros. 

MISIÓN 5. MOBILIDADE, 
CONECTIVIDADE TURÍSTICA E 
REEQUILIBRIO TERRITORIAL

MEDIDA 5.1. INTERMODALIDADE TURÍSTICA

Desenvolverase un sistema de mobilidade e 

conectividade turística eficiente e inclusivo que facilite 

o acceso a todos os recunchos de Galicia e promova un 

reequilibrio territorial que impulse o desenvolvemento 

sostible en toda a rexión. O uso do transporte público 

é unha peza fundamental nesta estratexia, pois mellora 

e amplía as conexións entre os principais destinos 

turísticos e as zonas rurais, e implementa novas solucións 

de transporte colectivo en municipios turísticos.

Orzamento total: 2.363.000 €

MEDIDA 5.2. GALICIA MÁIS PRETO

Avanzarase na coordinación entre os diferentes medios 

de transporte e a conectividade cos grandes nodos de 

conexión como aeroportos, portos, trens e autobús. 

Mellorarase a conectividade internacional de Galicia, 

en especial da alta velocidade ferroviaria e a conexión 

con Portugal. Ademais, apostarase pola dixitalización e 

a integración dos diferentes modos de transporte, para 

facilitarlle a quen nos visita a planificación das súas 

viaxes e o acceso á información en tempo real. 

Orzamento total: 1.078.000 €

MEDIDA 5.3. GALICIA CONECTA

Mellorarase o transporte interno no destino, en especial 

coas áreas rurais e os municipios con menos presión 

turística, para facilitar o acceso a áreas que contan 

con importantes recursos, pero presentan menor 

facilidade no acceso. O uso de transportes sostibles, 

como bicicletas ou vehículos eléctricos, é tamén unha 

liña de actuación prioritaria. Estableceranse alianzas 

con empresas para desenvolver paquetes turísticos 

que inclúan medios de transporte máis sostibles. 

Estas iniciativas non só mellorarán a accesibilidade a 

zonas menos visitadas, senón que tamén contribuirán 

a distribuír os fluxos turísticos de maneira máis 

equilibrada e fomentarán un turismo responsable e 

sostible en todo o territorio galego. 

Orzamento total: 35.832.000 €

MEDIDA 5.4. REVITALIZACIÓN DO TURISMO 
RURAL

Cómpre mellorar os investimentos no turismo rural, 

en especial para xerar sendeiros, percorridos e rutas 

tematizadas que discorran por estes territorios, pero 

tamén para manter o rico patrimonio histórico ou, con 

carácter xeral, xerar infraestruturas que melloren a 

experiencia turística. Prestarase especial atención a 

crear oferta complementaria, cultural e de ocio, que 

faga aínda máis atractivos estas zonas e sirvan como 

detonante da viaxe. Crearase unha nova estratexia 

de márketing turístico, que resalte a identidade e os 

atractivos do turismo rural en Galicia, e diferencie a súa 

oferta e maximice a súa identidade propia. 

Orzamento total: 15.880.000 €

MEDIDA 5.5. TURISMO VINCULADO AO 
SECTOR PRODUTIVO DE GALICIA

Cun carácter propio e complementario do turismo 

rural, fomentarase o coñecemento das actividades 

produtivas do espazo rural, tanto agrícolas como de 

pesca ou artesanía tradicional. A gastronomía ligada a 

estas actividades produtivas cobra especial relevancia 

para xerar experiencias turísticas máis inmersivas, 

acompañadas de centros interpretativos e visitas 

guiadas.

Orzamento total: 1.026.000 €

MEDIDA 5.6. BARRIOS 
HISTÓRICOS E SINGULARES

A revitalización dos barrios históricos non urbanos 

céntrase na preservación e a posta en valor do rico 

patrimonio arquitectónico e cultural das vilas e 

aldeas galegas, na que se combinen a restauración 

de edificios históricos coa dinamización económica e 

cultural destas áreas. Proponse a implementación de 

programas de rehabilitación, a creación de incentivos 

para a apertura de negocios tradicionais e artesanais, 

e o fomento de aloxamentos con encanto en edificios 

restaurados. A promoción de eventos culturais, a 

formación en oficios tradicionais e a sensibilización 

sobre a importancia do patrimonio complementan a 

estratexia. 

Orzamento total: 19.040.000 €

Nesta sexta misión abórdanse dous aspectos especialmente 

relevantes na estratexia: a revisión do marco legal que 

actualice o marco de xestión turística aos retos e desafíos 

no horizonte 2030 e, sobre todo, a implicación do sector 

turístico e a sociedade civil na xestión do destino. A 

cooperación público-privada xa é un sinal de identidade na 

xestión do turismo galego, en especial, a través de figuras 

como o Clúster de Turismo e as entidades asociativas 

sectoriais. 

No primeiro caso, a renovación do corpo normativo 

traducirase na xeración de novos marcos de traballo para o 

turismo rural, a restauración, o turismo activo, os cámpings 

e outros que sexan propostos no sistema de gobernanza, 

de xeito consensuado, tamén revisando a Lei de turismo de 

Galicia cara ao 2030. Este novo marco legal irá acompañado 

dun incremento da función inspectora para garantir o 

necesario control.

A sostibilidade social tamén pasa por integrar a poboación 
local nun novo marco de gobernanza, facéndoa partícipe 

nas decisións que se aborden nos seus destinos para 

mellorar a súa percepción da actividade turística.

Por último, tamén é necesario impulsar a cooperación co 

sector empresarial e nos diferentes niveis da Administración, 

e, como elemento propio de Galicia, a cooperación co 
Norte de Portugal.

Esta misión presenta un orzamento de 55.032.000 euros e 

repártese en 7 medidas.

MISIÓN 6. GOBERNANZA DO 
DESTINO

MEDIDA 6.1. INTEGRACIÓN DA 
POBOACIÓN LOCAL NA GOBERNANZA

A sostibilidade integral precisa dun terceiro piar básico 

que é a sostibilidade social e que na súa construción 

obriga a contar coa poboación que vive no destino 

turístico. Implicar a poboación local nas xestións 

que afecten aos seus destinos, articular espazos de 

colaboración e incentivar a función de información e 

rendición de contas, son instrumentos que xa teñen 

probado a súa eficacia noutros destinos. Organizar 

foros abertos á cidadanía, en diálogo co sector 

turístico, e mellorar a información e a sensibilización 

sobre a importancia do sector turístico son algunha 

das medidas que se porán en marcha. Destacarase 

tamén ao longo da estratexia, a posta en marcha e o 

apoio a programas de voluntariado no sector turístico.

Orzamento total: 1.847.000 €

MEDIDA 6.2. REVISIÓN DO 
MARCO NORMATIVO

No horizonte 2030 buscarase a revisión integral do 

marco normativo turístico actual para adaptarse 

ás necesidades e á evolución da actividade turística 

marcadas pola sostibilidade, a dixitalización e a 

innovación. Incluirase a revisión da Lei 7/2011, de 27 

de outubro de turismo de Galicia e tamén distintas 

normativas sectoriais, como o decreto de restauración, 

sobre o turismo rural, o turismo activo, entre outros.

Orzamento total: 126.000 €

MEDIDA 6.3 FORTALECEMENTO 
DA INSPECCIÓN TURÍSTICA

Un novo marco de gobernanza non pode darse 

sen garantir o control da actividade turística. 

Coa intención de reforzar a calidade  do destino 

intensificarase a actividade inspectora. Dotarase 

de máis persoal e, ademais do plan xeral anual de 

carácter ordinario, realizaranse plans especiais en 

atención ás necesidades que requira unha actuación 

concreta de determinado segmento turístico ou 

ámbito xeográfico.

Orzamento total: 9.337.000 €

MEDIDA 6.4. COOPERACIÓN PÚBLICA 
E INTERADMINISTRATIVA

Apoiarase a cooperación cos destinos supramunicipais 

a través de convenios específicos cos xeodestinos. 

Tamén é necesario contar coa colaboración do sistema 

científico das universidades galegas. Considérase 

moi importante o papel da administración local 

no mantemento e a xestión do territorio, pola súa 

natureza e proximidade, polo que se desenvolverán 

convenios coas entidades locais para actuacións 

sobre temáticas específicas, por exemplo, para o 

mantemento e a conservación do patrimonio ou da 

paisaxe e os espazos naturais.

Orzamento total: 38.937.000 €

MEDIDA 6.5. FOMENTO DA 
COLABORACIÓN EMPRESARIAL

Para mellorar a comunicación e a colaboración 

entre empresas, estimularase a creación de espazos 

de traballo e a creación de sinerxías entre elas. A 

colaboración pode estenderse fóra do propio sector 

turístico, como a colaboración co sector cultural ou 

o tecido produtivo, que se entende tamén como unha 

necesidade que se debe incentivar.

Orzamento total: 378.000 €

MEDIDA 6.6. VERTEBRACIÓN E POTENCIACIÓN 
DO MOVEMENTO ASOCIATIVO

A colaboración co Clúster de Turismo e outras 

asociacións profesionais é un exemplo de colaboración 

pública-privada que busca estenderse a toda a cadea 

de valor e todo o sector asociativo do turismo.

Orzamento total: 3.605.000 €

MEDIDA 6.7. COOPERACIÓN 
TRANSFRONTEIRIZA

A cooperación co Norte de Portugal resulta esencial para 

Galicia, xa que permite aproveitar as sinerxías culturais, 

históricas e económicas compartidas entre ambas as 

rexións. A creación dun destino turístico máis amplo 

ofrece a dimensión axeitada para traballar noutros 

mercados, facilita o intercambio de boas prácticas e 

promove a relación entre os operadores turísticos de 

ambos os lados da fronteira. Afondarase na posta en 

marcha do Clúster Transfronteirizo da Eurorrexión, 

impulsaranse as actividades de workshop con operadores 

de Galicia e Portugal, así como viaxes de familiarización 

de operadores internacionais que poidan coñecer ao 

mesmo tempo os dous países. Prestarase especial 

apoio ao desenvolvemento de programas e produtos 

conxuntos, nos que, novamente, o Camiño de Santiago 

xa é unha experiencia de grande éxito. 

Orzamento total: 802.000 €

A transformación dixital do sector turístico está a revolucionar 

a forma en que os destinos e os operadores turísticos 

xestionan e ofrecen os seus servizos. O uso de tecnoloxía 

no turismo permitirá mellorar a experiencia de quen viaxa 

e optimizar a xestión de recursos, así como controlar e 

facer seguimento dos fluxos turísticos, dispoñer de máis 

e mellor información para a toma de datos e aumentar a 

competitividade das empresas e os destinos.

Unha das pezas clave nesta transformación son os sistemas 
de intelixencia turística (no caso de Galicia nomeado 

Turint), que permiten recoller, analizar e interpretar grandes 

cantidades de datos en tempo real. Estes sistemas empregan 

tecnoloxías como o big data, a intelixencia artificial (IA) e 
o machine learning para comprender mellor as necesidades 

de quen nos visita, anticipar tendencias e mellorar a toma de 

decisións estratéxicas. A través da creación dun espazo de 
datos turístico en Galicia, facilitarase que os datos sexan 

compartidos e usados por toda cadea de valor turística e 

incluso sectores afíns como o cultural ou os servizos.

Entre outros cómpre destacar a finalización do Xemelgo 
Dixital do Camiño de Santiago e o reforzo dos sistemas 

dixitais existentes, como RITGA, Turespazo, Turinfo e SIXITU, 

para favorecer a xestión dos sistemas administrativos e de 

interacción entre o sector público e privado. A progresiva 

implantación de tecnoloxías dixitais como chatbots, realidade 

aumentada e sistemas de interacción con turistas apoiados 

en intelixencia artificial facilitarán a transformación dixital 
das oficinas de turismo.  

Por último, e consecuencia do anterior, reforzaranse os 

sistemas de xestión interna entre a Amtega e a Axencia de 

Turismo, aproveitando os recursos que achegan os fondos 

europeos para a transformación dixital.

O investimento nesta misión alcanza o valor de 55.732.000 
euros para 9 medidas.

MISIÓN 7. INTELIXENCIA 
TURÍSTICA E TRANSFORMACIÓN 
DIXITAL

MEDIDA 7.1. REFORZO DAS CAPACIDADES 
TECNOLÓXICAS INTERNAS

A través de investimentos selectivos, reforzaranse os 

sistemas de xestión de rexistros e as aplicacións de 

interacción entre o sector público e o privado, como 

pode ser Turespazo, Ritga (o rexistro de información 

turística), SIXITU (para reforzar a inspección turística) e 

Turinfo para a interacción con turistas. Desenvolveranse 

xemelgos dixitais para o estudo e a toma de decisións 

de espazos singulares, comezando polo camiño de 

Santiago, e reforzarase a utilización de sensores para 

o seguimento do destino en tempo real. Por último, 

estableceranse sistemas de vixilancia tecnolóxica para 

facilitar a adopción de novas ferramentas e tecnoloxías 

que poidan resultar de interese para o sector turístico.

Orzamento total: 27.666.000 €

MEDIDA 7.2. ESPAZO DE DATOS TURÍSTICO

A utilización de big data e IA facilitará a disposición 

dun número elevado de datos e variables que axuden 

na toma de decisións por parte do sector público e 

privado. Estes datos estruturaranse nun novo modelo 

de observatorio de sostibilidade turística e a través de 

plataformas de espazos de datos abertos, de xeito que 

se facilite a consulta e se poida compartir a información, 

en estreita colaboración co sector privado. Impulsarase 

o uso da norma UNE 178503 de semántica turística.

Orzamento total: 15.805.000 €

MEDIDA 7.3. TECNOLOXÍA APLICADA Á 
PROMOCIÓN E ÁS EXPERIENCIAS TURÍSTICAS

Utilizaranse os sistemas de xestión de datos comentados 

anteriormente para mellorar o coñecemento das 

necesidades de quen nos visita e a súa experiencia no 

destino. Ferramentas como a realidade virtual (RV) e 

a realidade aumentada (RA) permiten que quen nos 

visita experimente de maneira inmersiva os destinos 

e as plataformas dixitais, e as redes sociais facilitan 

unha promoción máis segmentada e personalizada, 

o que permite que as empresas turísticas cheguen 

a audiencias específicas con mensaxes adaptadas 

ás súas preferencias. As aplicacións móbiles, xunto 

con tecnoloxías baseadas en datos, permiten crear 

experiencias turísticas máis personalizadas, que guíen a 

quen viaxa en tempo real e melloren a súa comodidade 

con recomendacións adaptadas ao seu comportamento 

e intereses.   

Orzamento total: 4.863.000 €

MEDIDA 7.4. FOMENTO DA TRANSFORMACIÓN 
DIXITAL DO SECTOR TURÍSTICO

O fomento da transformación dixital do sector 

turístico impulsarase a través de axudas e subvencións, 

o que permite que empresas e destinos turísticos, 

especialmente os máis pequenos, accedan a recursos 

económicos para a súa transformación tecnolóxica que 

doutro xeito estarían fóra do seu alcance. Ademais, 

os proxectos de innovación aberta promoven a 

colaboración entre empresas, startups e centros 

de investigación, o que facilita a creación de novas 

solucións disruptivas.

Orzamento total: 5.130.000 €

MEDIDA 7.5 PROGRAMAS DE 
ASESORAMENTO TECNOLÓXICO

Complementando a medida anterior, estableceranse 

programas de asesoramento personalizado e 

información que faciliten a comprensión e as 

posibilidades do uso destas tecnoloxías. As accións 

de sensibilización a través de xornadas ou os centros 

demostrativos son tamén medidas que se queren 

implementar.

Orzamento total: 378.000 €

MEDIDA 7.6. ATRACCIÓN DE TALENTO 
TECNOLÓXICO AO SECTOR TURÍSTICO

É necesario promover o sector como un espazo atractivo 

para o desenvolvemento profesional e destacar as 

oportunidades de innovación e transformación dixital 

que ofrece. A creación de programas de formación 

especializada, alianzas con universidades e centros 

tecnolóxicos, así como o uso de incentivos, poden 

facilitar a incorporación de perfís tecnolóxicos. Tamén 

debe traballarse a posibilidade de crear contornos 

laborais atractivos para atraer nómades dixitais, coa 

colaboración do sector turístico.

Orzamento total: 252.000 €

MEDIDA 7.7 TRANSFORMACIÓN DIXITAL 
DAS OFICINAS DE TURISMO

Cómpre adaptar estas oficinas para a prestación 

dun servizo máis dixital e personalizado, para que 

estean máis conectadas entre si e co nodo central da 

Axencia de Turismo, coa  integración  quioscos dixitais, 

aplicacións móbiles, asistentes virtuais.

Orzamento total: 378.000 €

MEDIDA 7.8: MELLORA NA 
COMERCIALIZACIÓN DIXITAL

Nesta medida enmárcanse os sistemas de 

posicionamento en liña do destino, e tamén de todo o 

sector a través dunha mellora nos procesos de venda 

en liña, en especial os de venda directa. Construír unha 

estratexia en liña máis segmentada, internacionalizada 

e de maior retorno é un dos principais retos. 

Impulsaranse proxectos piloto para a toma de datos 

en tempo real, como a conectividade cos sistemas de 

reserva PMS en liña e anónima.

Orzamento total: 630.000 €

MEDIDA 7.9. NOVA ESTRATEXIA 
WEB DE TURISMO DE GALICIA

No marco desta estratexia desenvolverase un novo 

espazo web, que facilite a planificación da viaxe e a 

interacción no destino de xeito personalizado por cada 

visitante e que, desde un punto de vista tecnolóxico, 

incorpore todos os recursos dispoñibles na actualidade, 

para situar Galicia na vangarda tecnolóxica.

Orzamento total: 630.000 €

Finalmente, propóñense medidas vinculadas á captación 

de capital humano e á retención de talento a través da 

mellora da profesionalidade do sector. Unha das primeiras 

medidas debe pasar por incrementar o prestixio das 

profesións vinculadas ao turismo. Debemos valorizar os 

traballos turísticos, xa que constitúen a primeira liña de 

atención a visitantes e turistas. Guías, xestores hoteleiros, 

profesionais do márketing turístico, entre outros, son 

pezas capitais na construción da experiencia turística. Por 

este motivo, necesitamos atraer e reter talento, pero o 

primeiro paso é poñer estas profesións en valor e que se 

coñeza a súa importancia.

Loxicamente, as accións de formación especializada cobran 

unha grande importancia e o Centro Superior de Hostelería 

de Galicia que está chamado a ser o faro que guía a mellora 

das profesións turísticas, pois pode proporcionar novas 

ferramentas pedagóxicas, detectar carencias e anticiparse 

ás necesidades do mercado. 

O CSHG, co seu prestixio, tamén axudará na necesaria 

formación de persoal directivo, coa complicidade do tecido 

asociativo e do Clúster de Turismo.

A retención do talento que xa se está a traballar en Galicia 

fronte a outros destinos e a capacidade de atraer talento 

doutros países, en especial descendentes de galegos, 

constitúen outras dúas liñas destacadas de traballo. 

O orzamento total da misión 8 ascende aos 28.260.000 euros 

en 5 medidas.

MISIÓN 8. CAPITAL HUMANO E 
RETENCIÓN DO TALENTO

MEDIDA 8.1 VALORIZACIÓN DAS 
PROFESIÓNS TURÍSTICAS

O turismo é un dos motores económicos para Galicia, 

cunha notable incidencia na xeración de emprego. 

Ademais, as persoas que traballan no sector 

desempeñan un papel esencial na imaxe do destino, 

grazas ao seu grao de profesionalidade, valores 

de acollida e calidade no servizo. De cara ao 2030 

considérase esencial a posta en marcha de campañas 

e iniciativas que dean visibilidade, sensibilicen as máis 

novos e valoricen o labor dos e das profesionais do 

turismo co obxectivo de mellorar a percepción social 

do sector e de espertar vocacións. 

Orzamento total: 1.369.000 €

MEDIDA 8.2. PROMOCIÓN DO TALENTO 
E A CAPACITACIÓN PROFESIONAL

A formación do capital humano  é indispensable para a 

consolidación de Galicia como un destino de calidade, 

cunha clara aposta pola excelencia. 

Reforzarase a oferta formativa a todos os niveis, desde 

a capacitación dos futuros profesionais ata a formación 

continua dos e das traballadoras que xa están en activo, 

cunha ollada especial para abordar con éxito o vindeiro 

Xacobeo 27, e cun papel destacado do CSHG.

Orzamento total: 17.838.000 €

MEDIDA 8.3. RETENCIÓN DO TALENTO PROPIO

Ante a presión de destinos turísticos de maior volume, 

necesitamos desenvolver accións que permitan 

que os traballadores poidan desenvolver a súa 

carreira profesional en Galicia e, ademais, poidamos 

facilitar o retorno de talento emigrado. Facilitar o 

relevo xeracional e incidir na formación de persoas 

desempregadas para que traballen no sector turístico 

son tamén accións concretas que se abordan nesta 

medida.

Orzamento total: 7.793.000 €

MEDIDA 8.4. ATRACCIÓN DE 
TALENTO EXTERIOR

Complementaria da medida anterior, agrupa as 

actividades que facilitan a chegada de profesionais 

do estranxeiro, en especial, quen presente menor 

dificultade burocrática, como persoas con dobre 

nacionalidade ou descendentes de galegos na 

emigración. Prestarase atención a facilitar os trámites 

burocráticos e o apoio nos países de orixe.

Orzamento total: 630.000 €

MEDIDA 8.5. FORMACIÓN DIRECTIVA

A través  desta formación, co apoio do tecido asociativo 

e coa colaboración do CSHG e do sistema universitario 

galego, búscase xerar unha rede empresarial sólida e 

resiliente, que favoreza a transferencia de coñecemento 

e impulse un tecido de empresas altamente competitivo 

nun contorno cambiante e internacionalizado.

Orzamento total: 630.000 €



04. INDICADORES 
DA ESTRATEXIA

INDICADORES 
ECONÓMICOS

O orzamento total da Estratexia de Turismo de Galicia 2030 
ascende a 1000 millóns de euros do que o 34% incide en 
acción directamente vinculadas coa sostibilidade. 

Do importe total, o 81,6 % procede da Axencia de Turismo 
de Galicia, mentres que o 18,4  % restante provén doutras 
consellerías. 

INDICADORES 
DE OBXECTIVO

TARIFA MEDIA DIARIA HOTELEIRA (ADR)

TARIFA MEDIA DIARIO TURISTA (GMD)

GMD Interno

GMD Receptor nacional

GMD internacional

OCUPADOS SECTOR TURÍSTICO

71,37 €

79,98 €

35,76 €

52,83 €

95,45 €

127.162

2023

95,00 €

110,00 €

50,00 €

71,00 €

130,00 €

145.000

PROXECCIÓN 
2030

05. CONCLUSIÓNS

•	 Porcentaxe do 34  % do orzamento da Estratexia 

orientada á execución de accións vinculadas ao desafío 

xeral, que impulsen un turismo sostible co obxectivo 

de que a poboación galega perciba o turismo como un 

factor de crecemento da economía, capaz de impactar 

positivamente na comunidade local.  

•	 Posicionamento de Galicia como un destino 

hospitalario, acolledor auténtico e diferencial a 

través dos seus recursos singulares, entre os que 

destacan os Camiños de Santiago e, por suposto, o 

Xacobeo 2027. 

•	 Integración da poboación local no modelo de 

gobernanza turística, involucrando a sociedade na 

toma de decisións e políticas turísticas a través da 

organización de foros abertos de comunicación. 

•	 Desenvolvemento e sensibilización cun turismo 

responsable, que permita a harmonía na convivencia 

entre turistas e residentes, a través do compromiso 

por preservar e realzar a riqueza cultural, natural, e 

social de Galicia.

•	 Implementación do portelo único para o turismo, 

como instrumento que favoreza o investimento turístico 

e a simplificación dos trámites administrativos. 

•	 Mellora da mobilidade turística, máis sostible e 

integrando e coordinando os diferentes medios de 

transporte co obxectivo de mellorar a experiencia de 

quen nos visita. 

•	 Revisión do marco normativo turístico actual para 

a súa adaptación ás necesidades e á evolución do 

sector turístico, con especial énfase na sostibilidade, 

a dixitalización e a innovación. 

•	 Fomento de iniciativas que permitan a modernización 

e a transformación dixital do sector turístico, así 

como o seguimento e a sensorización de espazos e 

recursos turísticos para o control de fluxos.

•	 Posta en valor das profesións turísticas, a través 

de campañas e iniciativas que dean visibilidade 

e valoricen o labor dos traballadores no eido do 

turismo co obxectivo de mellorar a percepción social 

do sector e de espertar vocacións. 

IDEAS 
FORZA

ESTRATEXIA 
DE TURISMO DE 
GALICIA 
2030	


